
FORMATION OF FUNCTIONAL LITERACY OF SCHOOLCHILDREN 
THROUGH CONTEXTUAL PROBLEMS IN GEOMETRY

Abstract. The article considers the problem of developing the ability of 
schoolchildren to deeply understand the basics of the school course of mathematics, providing 
the opportunity to effectively use their knowledge in any situation, that is, the formation of 
functional literacy, allowing students to effectively u se i n l ife t he k nowledge t hey have 
acquired in the process of learning mathematics. We have determined the importance of 
contextual problems in school mathematics as a means of forming the functional literacy of 
students. As a result, a methodology for teaching solving contextual problems of varying 
complexity was proposed and appropriate recommendations with specific examples 
were given. The effectiveness o f t he methodology for forming the functional l iteracy of 
students through contextual problems, presented in the research work, was experimentally 
introduced into the educational process of several comprehensive schools in Almaty and its 
effectiveness was subsequently proven. 

Keywords: comprehensive school, mathematics, functional literacy, mathematical 
literacy, contextual problem, geometry, methodology



ISSN 2224-5227 4. 2024

6

А.Е. Әбілқасымова, Е.А. Тұяқов, Ж.Н. Разақ*, Н.Қ. Ақперов, Х.Т. Кенжебек, 
2024

Абай атындағы Қазақ ұлттық педагогикалық университеті, Алматы, Қазақстан.
E-mail: zhenisbekrazak@gmail.com

МЕКТЕП ОҚУШЫЛАРЫНЫҢ ФУНКЦИОНАЛДЫҚ САУАТТЫЛЫҒЫН 
КОНТЕКСТІК ЕСЕПТЕР АРҚЫЛЫ ҚАЛЫПТАСТЫРУ

Әбілқасымова Алма Есімбекқызы — Қазақстан Республикасы Ұлттық Ғылым академиясының 
академигі, Ресей білім академиясының академигі, педагогика ғылымдарының докторы, профессор, 
Абай атындағы Қазақ ұлттық педагогикалық университеті, Алматы, Қазақстан
Е-mail: aabylkassymova@mail.ru, https://orcid.org/0000-0003-1845-7984;
Тұяқов Есенкелді Алыбайұлы — педагогика ғылымдарының кандидаты, доцент, Абай атындағы 
Қазақ ұлттық педагогикалық университеті, Алматы, Қазақстан
Е-mail: t.esen.a@mail.ru, https://orcid.org/0000-0002-4682-6778;
Разақ Жеңісбек Назарбекұлы — PhD докторант, Абай атындағы Қазақ ұлттық педагогикалық универ-
ситеті, Алматы, Қазақстан
Е-mail: zhenisbekrazak@gmail.com, https://orcid.org/0009-0005-0582-7060;
Ақперов Нұрлан Қадырханұлы — PhD докторант, Абай атындағы Қазақ ұлттық педагогикалық уни-
верситеті, Алматы, Қазақстан
Е-mail: nurlantutor@gmail.com, https://orcid.org/0000-0001-9284-0960;
Кенжебек Хабиба Темирланқызы — PhD докторант, Абай атындағы Қазақ ұлттық педагогикалық 
университеті, Алматы, Қазақстан

Аннотация. Мақалада мектеп оқушыларының математика пәнін 
терең түсіну қабілетін дамыту, алған білімін кез келген жағдайда тиімді 
пайдалана білуін қамтамасыз ету, яғни, оқушылардың мектепте математикадан 
алған білімдерін өмірде тиімді қолдануына ықпал етуге мүмкіндік беретін 
функционалдық сауаттылығын қалыптастыру мәселесі қарастырылған. Ал мектеп 
математика курсын оқыту барысында оқушылардың функционалдық сауаттылығын 
қалыптастырудың құралы ретінде контекстік есептердің  маңыздылығы айқындалып, 
осы типтес есептерді шығаруды үйретудің әдістемесі жасалып, сәйкес ұсынымдар 
нақты мысалдармен келтірілген. Зерттеу жұмысында ұсынылған контекстік есептер 
арқылы оқушылардың функционалдық сауаттылығын қалыптастыру әдістемесінің 
тиімділігі Алматы қаласының бірнеше жалпы білім беретін мектептерінің оқу 
процесіне енгізіліп, эксперимент жүзінде дәлелденген.

Түйін сөздер: функционалдық сауаттылық, математика, контекстік есептер, 
жалпы білім беретін  мектеп, әдістеме, эксперимент

Аннотация. В статье рассматривается проблема развития способностей 
школьников глубоко понимать основы школьного курса математики, обеспечиваю-
щая возможность эффективно использовать свои знания в любой ситуации, то есть 
формирование функциональной грамотности, позволяющей учащимся эффективно 
использовать в жизни имеющиеся у них знания, приобретенные в процессе обучения 
математике. Значимость контекстных задач по школьной математике нами определе-
на как средства формирования функциональной грамотности учащихся. В результате 
была предложена методика обучения решению контекстных задач разной сложности 
и даны соответствующие рекомендации с конкретными примерами. Эффективность 
методики формирования функциональной грамотности учащихся через контекстные 
задачи, представленная в исследовательской работе, была в качестве эксперимента 
внедрена в учебный процесс нескольких общеобразовательных школ города Алматы 
и в последствии доказана ее эффективность.

Ключевые слова: функциональная грамотность, математика, контекстные за-
дачи, общеобразовательная школа, методика, эксперимент

Кіріспе
Орта білім беру мазмұны оқушылардың біліміне қойылатын жаңа талаптармен 

байланысты. Қазіргі мектептегі білім берудің негізгі мақсаты – оқушылардың оқу 
барысында алған білімдерін пәнаралық және практикалық тәжірибелік-бағдарлы 
мазмұндағы әртүрлі есептерді шешуде пайдалану қабілетін, одан әрі оқуын 
жалғастыру мен қоғамда табысты әлеуметтенуі үшін функционалдық сауаттылығын 
дамыту (Әбілқасымова, 2021). 

Қазақстан Республикасында мектепке дейінгі, орта, техникалық және кәсіптік 
білім беруді дамытудың 2023–2029 жылдарға арналған тұжырымдамасында (https://
adilet.zan.kz/kaz/docs/P2300000249) орта білім беру мазмұнын жетілдіру бойынша 

қойылған міндеттердің бірі – оқушылардың функционалдық сауаттылықты дамыту 
және т.б. Осы міндеттің жүзеге асырылу индикаторы: PISA халықаралық зертте-
уінің нәтижелері бойынша функционалдық сауаттылықтың шектік деңгейін игерген 
оқушылардың үлесі (PISA 2025: математика – 54 %, оқу – 38 %, жаратылыстану – 
43 %; ал PISA-2029: математика – 57 %, оқу – 40 %, жаратылыстану – 46 % болып 
көрсетілген. Осы міндетті орындау үшін еліміздегі орта білім беру жүйесінде, оның 
ішінде математиканы оқыту мен оқу нәтижелерін бақылау жүйесінде бірқатар 
жұмыстар жасалуда. 

PISA халықаралық зерттеуі – жаңа мыңжылдықта ұлттық білім беру жүйелері 
тиімділігінің көрсеткіші болып табылады. Мұндағы тапсырмалардың отандық 
ұлттық бірыңғай тестілеу (ҰБТ) және білім алушылардың білім жетістіктерінің 
мониторингісіне (ББЖМ) енгізілген тапсырмалардан айырмашылығы – стандартты 
емес тапсырмаларды орындау кезінде есте қалған пәндік материалды емес, 
оқушылардың пәнаралық білімдері мен біліктерін тексереді. PISA халықаралық зерт-
теуінде функционалдық сауаттылықтың құрамдас бөлігі ретінде математикалық са-
уаттылық алынған және оның қалыптасу деңгейін анықтаудың негізгі құралы – кон-
текстік есептер болғандықтан, 2021 жылдан бастап ұлттық бірыңғай тестілеудегі 
математикадан тапсырмалар қатарына контекстік есептер енгізілді. Олардың басым 
көпшілігі геометриялық мазмұнды есептерден тұрады. Бұл оқушылардың функцио-
налдық сауаттылығының қалыптасу деңгейін анықтауға бағытталған.

PISA тестілеуіне қатысқан 81 елдің жалпы рейтингісінде Қазақстанның 
математика бойынша көрсеткіштерін талдасақ, 2012–2022 жылдардағы өсудің төмен 
тенденциясын байқаймыз. Рейтингтегі бірінші орындары Азия елдеріне тиесілі: 
Эстония, Гонконг (Қытай), Жапония, Макао (Қытай), Сингапур және Қытайлық 
Тайбэй елдерінің білім алушыларының 85 %-дан астамы жоғары деңгейде нәти-
же көрсеткен. Қазақстандық мектеп оқушылары математикалық функционалдық 
сауаттылық бойынша 2009 жылы 405 балмен 53-ші, 2012 жылы 432 балмен 49-шы, 
2018 жылы 423 балмен 54-ші, 2022 жылы 425 балмен 46-шы орындарға ие болды. 
Бұл қорытынды нәтижелерден ЭЫДҰ елдеріндегі оқушылардың математикалық 
сауаттылық бойынша білімдерімен салыстырғанда орташа нәтижелерден төмен 
көрсеткішті көрсетеді.

Сондай-ақ, 2022, 2023, 2024 жылдардағы математика пәні бойынша ұлттық 
бірыңғай тестілеуден өту көрсеткіштерін зерделейтін болсақ, оқушыларымыздың, 
әсіресе қазақ тілінде оқитын мектеп түлектерінің көрсеткіштері 47–48 %-ды құрай-
ды, яғни контекстік есептерді шешудегі білім, білік және дағдылары жоғары деңгейде 
деп айта алмаймыз. Мұндай төмен көрсеткіштердің болуының негізгі себептерінің 
бірі – мектеп оқулықтарындағы жаттығулар жүйесінде контекстік есептердің сирек 
кездесуі, мұғалімдерге арналған тиісті оқу-әдістемелік құралдарының тапшылығы, 
оқушыларға контекстік есептерді шешуді үйрету әдістемесінің жетілдірілмеуі.

Осыған орай, математика сабақтарында пәннің қолданбалы бағытын күшейтуге 
септігін тигізетін есептерді, оның ішінде контекстік есептерді шешуге үйретудің 
қажеттілігі бар. Мұндай есептер геометрия мазмұнын адам өмірі мен қызметінің 
әртүрлі аспектілерімен байланысын көрсететін тапсырмалар деп түсінеміз.

Контекстік есептер оқушылардың игерген білімін қолдануын бағалайды, 
оларды шешу үшін оқу материалын жақсы біліп қана қоймай, білімді есептің 
мазмұнында сипатталған жағдайда қолдануы керек. Алайда оқушылар контекстік 

есептерді шешу кезеңдерінде келесідей кейбір қиындықтарға кездеседі:
- есептің шартын талдауда берілгені мен ізделінді шаманы анықтауды білмей-

ді;
- есептің шешімін іздестіруде оның математикалық моделін құрастыра алмай,

есепті шешуге қажетті әдісті таңдай алмайды;
- есептің жауабын оның берілген шартымен байланыстыруды білмейді.
Сондықтан білім беру жүйесіндегі заманауи талаптарға байланысты

оқушылардың функционалдық сауаттылығын қалыптастыруға бағытталған 
математиканы оқытудың мақсатын, мазмұнын, ұйымдастыру формалары мен 
әдістерін, құралдарын жетілдіруді жалғастыру қажет. Мұнда жалпы білім беретін 
мектептердің математика мұғалімдері геометрия сабақтарында тақырыптар 
бойынша контекстік есептер арқылы оқушылардың функционалдық сауаттылығын 
қалыптастыруға басты назар аудару керек болады. Осыдан мектеп оқушыларының 
игерген математикалық білімдерін практикада және шынайы өмірде тиімді қолдана 
білуге үйрету үшін контекстік есептерді құрастыру мен оларды шешу арқылы 
функционалдық сауаттылығын қалыптастырудың әдістемесін жасау өзекті мәселе 
болып табылады.

Зерттеу жұмысының мақсаты – мектеп оқушыларының функционалдық 
сауаттылығын қалыптастыруға бағытталған контекстік есептердің орны мен 
маңыздылығын айқындау, оларды құрастыру мен шешуге үйрету әдістемесін жасау 
және оның тиімділігін педагогикалық эксперимент жүзінде оқу процесінде енгізіп 
анықтау.

Зерттеу әдістері – әдіснамалық негіздеме (оқу процесінің мақсатын 
анықтаудағы құзыреттілік және жүйелі-әрекеттік тәсілдер, білім мазмұнын таңдау 
мен құрастырудың тұжырымдамалық тәсілі, тапсырмаларды әзірлеудің қолданбалық 
және функционалдық тәсілі), психологиялық, педагогикалық және әдістемелік 
әдебиеттерді, функционалдық сауаттылықты қалыптастыруға бағытталған 
тапсырмалардың мазмұнын жүйелі талдау, логикалық талдау, салыстыру әдісі.

Материалдар мен негізгі әдістер
Білім алушылардың функционалдық сауаттылығын қалыптастыру мәселесі 

педагогикадағы әдістемелік ғылымда әрқашан өзекті болып табылады. Шетелдік 
ғалымдардың (С.А. Крупник, В.В. Мацкевич, П.И. Фролова, Р.Н. Бунеев, И.Ю. 
Алексашина, Ю.П. Киселев, А.А. Леонтьев, Г.С. Ковалева, М.В. Рыжаков, Е.А. Седова, 
Н.Ф. Виноградова және т.б.) және отандық ғалымдардың (А.Е. Әбілқасымова, Ә.К. 
Қағазбаева және т.б.) зерттеулеріне, материалдарға, монографияларға, мақалаларға, 
халықаралық симпозиумдарға, ЮНЕСКО сессияларына теориялық шолу негізінде 
«Функционалдық сауаттылық» ұғымына талдама жасадық. Осыдан «сауаттылық» 
және «функционалдық сауаттылық» ұғымдарының мазмұнына берілген әртүрлі 
анықтамалар мен көзқарастар айқындалды.

«Функционалдық сауаттылық» ұғымы алғаш рет 1957 жылы ЮНЕСКО 
материалдарында жазылған және адамзаттың белгілі бір тұрғылықты мекен жайы 
мен мәдени деңгейіне қажетті сипаттамалардың жиынтығын білдіреді. Зерттеушілер 
функционалдық сауаттылық деңгейлері адамның іс-әрекетімен технологияның дамуы 
арқылы қалыптасатынын атап көрсетеді (Фролова, 2016).

В.В. Мацкевич, С.А. Крупник (2001) «функционалдық сауаттылық – адамның 
сыртқы ортамен қарым-қатынасқа түсу және оған жылдам бейімделу мен қызмет 

ету қабілеті. Функционалдық сауаттылық туралы түсінікте белсенділік сауаттылығы 
ерекше орын алады: жеке қызметінің мақсаты мен міндеттерін қою және өзгерту, 
қарым-қатынас жасау, әртүрлі жағдаятта қарапайым әрекеттерді жүзеге асыру 
қабілеті», - деп айтады.

А.А. Леонтьев (2003) «функционалды сауатты адам – өмір бойы үнемі игерген 
барлық білім, білік пен дағдыларын әртүрлі қызмет салаларында, қарым-қатынасында 
және қоғамдық қатынастарда кездесетін өмірлік мәселелерді шешу үшін пайдалана 
алатын адам», - дейді.

Н.Ф. Виноградова (2018) «функционалдық сауаттылық – тұлғаның базалық 
білімі» деп есептейді. 

Білім сапасын бағалау жүйесіндегі функционалдық сауаттылық тақырыбына 
арналған көптеген басылымдарда «математикалық сауаттылық, ғылыми-
жаратылыстану, оқу сауаттылығы, қаржылық сауаттылық, сыни тұрғыдан ойлау» 
болып көрсетілген. 

М.В. Рыжаков, Е.А. Седова, А.Е. Әбілқасымова (2016) «Функционалды 
сауаттылық – білім алушылардың пән мазмұнын меңгеру барысында қол жеткізе 
алатын білім деңгейі және адамның қолданбалы білімге негізделген өмір мен 
қызметтің әртүрлі салаларындағы стандартты өмірлік мәселелерді шешу қабілеті. 
Функционалдық сауаттылықтың бір бағыты математикалық сауаттылық болып 
табылады. Бұл білім алушының математикалық ойлау, тұжырымдау, қолдану және 
әртүрлі практикалық бағыттағы тапсырмаларды шешу үшін математикалық білімін 
қолдану қабілеті», - деп тұжырымдаған. 

А.Е. Әбілқасымова (2023) «функционалдық сауаттылықты адами іс-әрекеттің 
әртүрлі жағдайларында өмірлік міндеттердің кең ауқымын шешу үшін мектепте алған 
білім, білік жіне дағдыны пайдалана білу қабілеті, ал математикалық сауаттылық – 
оқушының әртүрлі жағдайда, өзі өмір сүріп жатқан әлемде математика рөлін анықтау 
және түсіну, жасампаз, мүдделі және ойшыл азаматқа тән дәйектелген математикалық 
пікір айту және математиканы қазіргі таңда, болашақта қажеттілікті қанағаттандыру 
үшін қолдана алу қабілеті», - деп анықтаған.

Ә.К. Қағазбаева (2017) «функционалдық математикалық сауаттылық деп 
шынайы өмірде кездесетін жағдайларды шеше алу, алған математикалық білім, білік 
және дағдыларын жағдаяттарды шешуде қолдана алу қабілеті», - деп түсіндіреді.

З.Ә. Жұмағұлова (2022) «функционалды сауаттылық – бұл білім алушылардың 
мектепте оқу кезінде қол жеткізе алатын білім деңгейі және адамның қолданбалы 
математикалық білімге негізделген өмір мен қызметтің әртүрлі салаларындағы 
стандартты өмірлік мәселелерді шешу қабілеті. Функционалдық сауаттылықтың 
бір бағыты математикалық сауаттылық болып табылады. Бұл білім алушының 
математикалық ойлау, тұжырымдау, қолдану және әртүрлі практикалық бағыттағы 
тапсырмаларды шешу үшін математикалық білімін қолдану қабілеті болып 
табылады», - деп тұжырымдайды.

«Функционалдық сауаттылық» ұғымының тарихи аспектілерін талдай 
отырып, біз шартты түрде ол ұғымның дамуының төрт кезеңін анықтадық (1-сурет).

1-сурет - «Функционалдық сауаттылық» ұғымының даму кезеңдері

2022 жылы PISA халықаралық зерттеудің негізгі бағыты – математикалық 
сауаттылық болды және қосымша сыни тұрғыдан ойлауы бағаланды. Математикалық 
сауаттылық адамның математикалық ойлауы, математиканы тұжырымдау, қолдану 
және әртүрлі практикалық контекстік есептерді шешу үшін түсіндіру қабілеті ретінде 
анықталады.

Математикалық білім беруде оқушылардың функционалдық сауаттылығын 
қалыптастыру мен дамытудың бір құралы ретінде контекст негізіндегі есептердің 
маңызы зор. Контекстік есептер мәтіннен ақпарат алуға үйретеді, ақпаратпен, 
геометриялық фигуралармен және объектілермен жұмыс істеу дағдыларын 
қалыптастырады, түрлі әрекеттерді саналы және кезең-кезеңімен орындауға мүмкіндік 
береді; метапәндік білім беру нәтижелеріне қол жеткізуге әсер етеді (Kappassova және 
т.б., 2024).

А.К. Ардабаева (2023) зерттеу жұмысында орта мектепте геометрияны 
оқытудың әдістемесін және есептердің классификациясын зерделей отырып, оларды 
әртүрлі тәсілдермен шешуге үйретудің әдістемелік жолдарын ұсынады. Ол контекстік 
есептер деп геометриялық әдістердің қоршаған әлемді танып білудегі рөлін түсіндіру, 
күнделікті өмірдегі жағдаяттарды шешуде қажеттілігі мен қолданылуын көрсетуге 
бағытталған тапсырмалар жиынтығын және оның шарты және талабы бірнеше ашық 
және жабық түрдегі сұрақтар мен тапсырмалардан тұрады деп айтады.

Орта мектепте математиканы оқыту процесінде контекстік есептерді енгізудің 
маңыздылығына қарамастан, оларды шешуге үйрету үшін мұғалімдердің біліктігі 
жеткіліксіз. Осыдан геометрия сабақтарында мұндай есептер немесе қолданбалы  
есептер жүйелі емес, эпизодтық түрде қарастырылып оқытылады. Контекстік 
есептерді геометриядан тақырыптар бойынша сабақтарда пайдаланған кезде мұғалім 
оқушыларға оларды шешу әдістерін үйреткен жөн. Біз зерттеу жұмысымызда 
оқушыларды геометрия сабақтарында контекстік есептерді шешуге үйретудің 
әдістемелік ұсынымдарын жасадық (1-кесте).

1-кесте - Контекстік есептерді шешуге үйрету әдістемесі

№ Мұғалімнің іс-әрекеті Оқушының іс-әрекеті
1 Мәтінді (әңгіме, жағдаят) 

кесте, диаграмма, 
график, диаграмма және 
т.б. түрінде береді.

Мәтінді және сұрақтарды 
оқиды.

2 Жағдаяттың құрамдас 
бөліктерін талдауға 
жағдай жасайды.

Берілген жағдаятты, олардың 
арасындағы құрамдас бөліктері 
мен байланыстарын талдайды, 
сұрақтарды шешуге және жауап 
беруге қажетті ақпаратты 
белгілейді.

3 Оқушыға жағдаяттағы 
қарама-қайшылықтарды 
табуға көмектеседі.

Жағдаяттағы қарама-
қайшылықтарды табады.

4 Оқушыға сандық 
сипатталарды іздеуге 
мен әріптік белгілеулер  
енгізуге бағыттайды.

Жағдаяттың құрамдас 
бөліктері үшін қажетті сандық 
сипаттамалар мен әріптік 
белгілерді табады, қажет емес 
сандық және графикалық 
ақпаратты алып тастайды.

5 Оқушыға (қажет болған 
жағдайда) жағдаяттың 
математикалық моделін 
құруға көмектеседі.

Мәтіндегі сұрақты 
математикалық есепке 
аудара отырып, жағдаяттың 
математикалық моделін 
құрастырады.

6 Есепті шешудің тиімді 
әдісін таңдауды түзетеді.

Есепті шешудің тиімді әдісін 
таңдайды.

7 Есептің шешімін 
бақылайды.

Есепті шығарады.

8 Шешімнің нәтижесін 
түсіндіруге көмектеседі.

Қойылған сұрақтарға жауап 
бере отырып, математикалық 
есепті шығару нәтижесін 
түсіндіреді.

Геометрия сабағында контекстік есептерді шешуде мұғалім оқушыларға 
алдымен есептің шартын қанағаттандыратын фигураның сызбасын ұқыпты және 
дұрыс салуға үйретуі керек. Оқушылардың көпшілігі сызбаларды салуда қателіктер 
жібереді де, шешу әдісін таңдай алмай, есептің шешімін дұрыс орындамайды. 

Мысалы, 11-сыныптың геометрия курсындағы «Көпжақтар» тарауын оқыту 
барысында призма және оның элементтері, түрлері, бетінің ауданы мен көлемін 
табуға арналған контекстік есепті қарастырайық.

1-есеп. «Гранит жиегі».
Гранит жиектері көше және көшеаралық автокөлік жолдарын тротуарлар

мен көгалдардан болу үшін пайдаланылады. Қазіргі кезде гранитті жиектердің 
дайындалатын өлшемдеріне қарай әртүрлі өндірістік атаулары бар. Маркасы ГП-1 
деп аталатын гранит жиектің суреті төменде берілген. Оның өлшемдері: ені 20 см, 
биіктігі 60 см, гранит фаскасы 1,5 см x 1,5 см (2-сурет). Ұзындығын тапсырыс беруші 
өзі таңдайды (1 метрінің салмағы 121,5 кг). Оларды қозғалыссыз тұруы үшін 30 см 
тереңдікте жерге көме орналастырады.

2-сурет – Гранит жиегі

Тапсырмалар:
1) Ұзындығы 28 см гранит жиектің табанының ауданын табыңдар;
2) Ұзындығы 30 см болатын гранит жиектің неше жағы бар болады?
3) Ұзындығы 40 см гранит жиектің көлемін табыңдар;
4) Ұзындығы 100 см гранит жиекті дайындау кезінде өлшемдері 20 см, 60 см,

100 см болатын тікбұрышты параллелепипедтің бір бұрышынан 1,5 см x 1,5 см етіп 
үшбұрышты тік призманы кесіп алып тастады. Кесіп алынған үшбұрышты тік приз-
маның көлемін табыңдар;

5) Ұзындығы 240 см жерге гранит жиек орналастырылды. Гранит жиектің
көрінбейтін бөлігінің көлемін табыңдар.

Әдістемелік нұсқау. 
1) Егер гранит табанының ұзындығы 28 см болса, онда табаны қабырғалары

a=28 см, b=20 см болатын тіктөртбұрыш болады. Сонда оның ауданы:
.

2) Гранит жиектің жақтарының саны оның ұзындығына тәуелді емес. Оны
бесбұрышты тік призма ретінде қарастырсақ болады. Сәйкесінше оның 7 жағы бо-
лады.

3) a=20 см, b=40 см, h=60 см, l=1,5 см. Гранит жиектің көлемін табу үшін
тікбұрышты параллелепипед көлемінен табаны тікбұрышты үшбұрыш болатын тік 
призманың көлемін азайтамыз:

.
4) Үшбұрышты тік призманың биіктігі h=100 см. Табаны – теңбүйірлі

тікбұрышты үшбұрыш, ол а=1,5. Онда оның көлемін табамыз:
.

5) Гранит жиегінің көрінбейтін бөлігі тікбұрышты параллелепипед болады.
Оның өлшемдері a=2,4 м, b=0,2 м, h=0,3 м. Оның көлемі төмендегідей болады:

.
«Пирамида және оның элементтері. Дұрыс пирамида» тақырыбын оқыту 

барысында оқушылардың бойында ұлттық құндылықтарды дарыту мақсатында 
контекстік есепті ұсынамыз.

2-есеп. «Бейбітшілік және келісім сарайы».
Астана қаласындағы Бейбітшілік және келісім сарайы дұрыс төртбұрышты

пирамида пішіндес етіп салынған (3-сурет). Оның табан қабырғасының ұзындығы 
62 м, ал ауданы 25,5 мың м². Ғимараттың биіктігі оның табан қабырғасының ұзын-
дығымен бірдей өлшемде. 

3-сурет – Бейбітшілік және келісім сарайы

Тапсырмалар:
1) Пирамида тәріздес бұл ғимараттың көлемін анықтаңдар;
2) Ғимараттың бүйір бетінің ауданын табыңдар;
3) Егер ғимараттың бірінші қабатының еденіне 50 см×50 см өлшемді кафельге

тапсырыс берілген болса, онда бірінші қабатқа жалпы неше кафель қажет болады?
4) Ғимараттың көк түске боялған бөлігінің жалпы ауданын табыңдар.
Әдістемелік нұсқау.
1) Ғимараттың көлемін табу үшін оның табан ауданы мен биіктігін көбейтіп,

шыққан нәтижені 3-ке бөлеміз. Табан қабырғалары және биіктігі – 62 м. Сонда оның 
көлемі:

.
2) Ғимараттың бүйір бетінің ауданын табу үшін оның бүйір жағына түскен

апофемасын (l) табанының периметрінің жартысына көбейтеміз. Апофеманы табу 
үшін Пифагор теоремасын қолданамыз: 

.
Ал енді бүйір бетінің ауданын табамыз:

.
3) Ғимараттың еденіне кететін кафель санын анықтау үшін оның табанының

ауданының кафель ауданына қатынасын есептейміз. Кафель қабырғасы 50 см немесе 
0,5 м болатын шаршы пішіндес. Демек, қажетті кафельдің саны:

.
4) Ғимаратта жоғарғы жағынан санағанда өз биіктігінің  бөлігіне тең бөлік

көк түспен боялған. Соған сәйкес көк түспен боялған үшбұрыш беттерінің табандары 
да , ал апофемалары м-ге тең болады. Демек, ол бөлікті де кіші пирамида ретінде 
қарастырып, бүйір бетінің ауданын табамыз:

 м2.
Демек, көк түспен боялған бөліктің жалпы ауданы   м2-қа тең болады.
11-сыныптың геометрия курсындағы «Айналу денелері» тарауын оқыту

барысында цилиндр, конус, қиық конус ұғымдары арқылы оқушылардың бойында 
ұлттық құндылықтарды дарыту мақсатында контекстік есепті ұсынамыз.

3-есеп. «Киіз үй».
Киіз үйдің негізгі бөлігі – ағаш қаңқа мен киіз жапқышы. Киіз үйдің сүйегін:

жылжымалы керегекөз негізі – кереге, күмбез сырғауыл – уық, жартылай сфералы 
төбесі – шаңырақ, есік құрайды. Киіз үйдің керегесі бірнеше бөлек бөліктерден 
– қанаттардан құралады. Киіз үйдің керегесі цилиндр пішіндес, ал осы кереге
мен шаңырақты жалғастырып тұратын уықтар қиық конусты жасайды, яғни киіз
үйдің күмбезі қиық конус пішіндес. Қанаттар санына байланысты киіз үйлер төрт
қанатты, алты қанатты және т.б. болып бөлінеді (4-сурет). Төрт қанатты киіз үйдің
шаңырағының диаметрі 1,2 м, еденінің диаметрі 5,1 м және керегесінің биіктігі 2,28
м, ал уықтың биіктігі 2,05 м-ге тең (π=3 деп алыңдар).

4-сурет – Киіз үй

Тапсырмалар:
1) Киіз үйдің шаңырағы мен еденінің радиустарын табыңдар;
2) Киіз үйдің еденінің ауданын табыңдар;
3) Киіз үй күмбезінің бүйір бетінің ауданын табыңдар;
4) Киіз үй керегесі бетінің ауданын табыңдар;
5) Киіз үйдің көлемін табыңдар.
4-есеп. «Жол конусы».
Құрылысшылар жолды жабу үшін әрқайсысының осьтік қимасының ауданы

64 см2 және жасаушысы мен табан жазықтығы арасындағы бұрышы 45° − ты құрайтын 
жол конустарын қолдануы керек (5-сурет). Құрылысшылар конустардың арасын 4 см 
етіп орналастырып, ені 480 см жолды бір жерден жаба алады.

5-сурет – Жол конусы

Тапсырмалар:
1) Жол конустың биіктігін табыңдар;
2) Жол конустың жасаушысын табыңдар;
3) Жол конусының көлемін табыңдар;
4) Жолды екі жерден жабу үшін құрылысшыларға неше конус қажет?
Нәтижелер мен талқылау
Білім беру жүйесіндегі соңғы реформалар «оқушыларды ынталандыру және

жаңа математикалық тұжырымдамалар мен дағдыларды мағыналы дамыту» әлеуеті 
үшін ғана емес (Depaepe, De Corte, & Verschaffel, 2010: 138), сонымен қатар мектеп 
оқушыларының өздері білетін математиканы тиімді қолдану және жеткізу қабілетін 
дамыту үшін жасалды.

Біздің еліміздегі мектептерде де оқушылардың функционалдық сауаттылығын 
арттыру мен білім сапасын жақсарту мақсатында практикалық мазмұнға негізделген 
контекстік есептерді кеңінен қолдану үлкен маңызға ие бола бастады. 

Контекстік есептер жайлы 1920 жылдары зерттеулер басталған (мысалы, 
Washburne & Osborne, 1926a: 1926b). Бұл зерттеулерді функционалдық сауаттылықтың 
пайда болуының алғышарты ретінде қарастыруға болады. Бірақ контекстік есептердің 
тиімділігі жайлы дәлелдер аз келтірілген. Бұл жерде дәлелдер жиынтығынан гөрі, 
жеке зерттеулердің нәтижелерімен танысу болып табылады. Контекстік есептердің 
оқушылардың үлгеріміне әсер етуінің (кез келген бағытта) нақты эмпирикалық дәлел-
дерінің жоқтығын көрсететіндіктен болуы мүмкін (Stacey & Turner, 2015).

XXI ғасырда математикалық білім берудегі әлемдік зерттеулері мектеп оқушы-
лары өз білімдері мен математикалық дағдыларын қаншалықты қолдана алатын-
дығын мағынасы бар контекстік есептер арқылы анықтауды ұсынады (Blum, Galbraith 
& Niss, 2007). Осылайша, контексті есептерді қосуды бүкіл әлем бойынша мен мате-
матика бойынша оқу жоспарлары арқылы ұсынылды. Олар есептерді шешуге, мек-
теп математикасын қолдануға және модельдеуге назар аудара отырып, математика-
ны оқытудың жаңа формаларын дамыта бастады, PISA зерттеуінде математикалық 
сауаттылығық деңгейін анықтау құралы болды (Stacey & Turner, 2015).

Контекст – бұл математикалық білім беруде бірнеше мағынаға ие термин. 
Мысалы, Bishop (1993) оқу ортасының әртүрлі аспектілерін сипаттау үшін «контекст» 
терминін қолданудың бірқатар жолдарын талқылайды. Ол оқушыға әсер ететін 
контекстік әсердің әртүрлі деңгейлерін ұсынады. Ол оқыту жүретін әлеуметтік-
саяси контекст, математикалық іс-әрекеттің физикалық контексті және сыныптың 
әлеуметтік-мәдени контексті деп бөледі. Осы аспектілер туралы Busse (2011), 
Niss, Bruder, Planas, Turner және Villa - Ochoa (2016) және Pierce & Stacey (2006) 
еңбектерінде де жазылған.

Біздің ойымызша, контекст – бұл сұрақта (тапсырмада) сипатталған 
проблемалық жағдайға қатысты тақырыптық сала. Контекстік математикалық есептер 
сурет, графика, диаграмма, кесте, инфографика, диаграмма және т.б. элементтері бар 
мәтін түрінде ұсынылады (Abylkassymova, Akperov, Tuyakov, Ardabayeva, 2024).

Математиканы оқытуда контекстік есептерді қолдану бізге не береді?
Контекстік есептердің дидактикалық мақсаты – теориялық білімді бекіту 

және тереңдету, оқу пәні бойынша жаңа біліктер мен дағдыларды қалыптастыру, оқу 
процесін нақты өмір жағдайларына жақындату, функционалдық сауаттылықты қа-
лыптастыру.

Контекстге негізделген тапсырмалар пән бойынша оқушының білімінің 
тереңдігін бағалайды (математикалық құзыреттілік, контекст мазмұнына 
рефлексия, талдау, салыстыру және т.б.), шығармашылық қабілеттері мен 
танымдық қызығушылықтарын дамытатын әртүрлі математикалық материалдармен 
таныстыруға ықпал етеді, түрлі иллюстрациялармен жұмыс жасауын көздейді 
(Retnawati, Wulandari, 2019).

Сонымен, контекстік есептер құбылыстарды сипаттау, түсіндіру және 
болжау үшін математикалық ұғымдарды, процедураларды, фактілер мен құралдарды 
қолдануды көздейді. Бұл математиканың әлемдегі рөлін түсінуге, негізделген пікірлер 
айтуға, белсенді шешімдер қабылдауға көмектеседі демекпіз.

Контекстік есептердің мазмұны қандай болуы керек?
Контекстік есептердің мазмұны оқушының шынайы өмірде кездесетін 

жағдайларды, сұрақтар мен мәселелердің шешімін табуды қамтиды. Бұл жағдайлар, 
әдетте, оқушылар үшін жаңа және олардың жеке өміріне, жұмысына, демалысына, 
қоғамдық өміріне қатысты контексте беріледі. Осы типтегі есептер мектеп курсында 
басқа пәндерде де қолданысын табады. Олардың ішіндегі геометриялық есептер – бұл 
нақты өмірлік жағдай сипатталған мотивациялық сипаттағы есептер, ал контексттегі 
тапсырмалардың талабы бұл жағдайды талдау, түсіну және түсіндіру немесе ондағы 
әрекет ету әдісін таңдау, есептерді шешудің нәтижесі оқу жағдайымен кездесу болып 
табылады (Wen-Chun Tai & Su-Wei Lin, 2015).

Контекстік есептер оқу бағдарламасына сәйкес болуы, оқыту мақсатына қол 
жеткізуге қызмет етуі, оларда қолданылатын ұғымдар мен тұжырымдар оқушылар 
үшін қолжетімді болуы, мазмұны мен талаптары шындыққа жақындауы тиіс. 

Тапсырмалар шеңберінде қойылған мәселелер оқушыдан оқу пәнін оқып 
игерген білімі мен біліктерне сүйеніп, ақпаратпен жұмыс істеу дағдыларын қолдануды; 
әртүрлі өзара байланысқан және өзара тәуелді объектілер мен құбылыстарды 
басқаруды; жаңа контексте мәселелерді шешу тәсілдерін әзірлеуді талап етеді 
(Алексашина, Киселев, 2019).

Сонымен қатар, есептер практикалық әдістермен шығарылуы керек. 
Оқушылардың функционалдық сауаттылықты қалыптастыруға арналған геометриядан 
контекстік есептерге мысалдарды жоғарыда материалдарда қарастырған болатынбыз.

Тапсырмаларды орындау арқылы есептің математикалық моделін құрып, 
геометриялық сызбасын салып, елестетіп, оның шамаларын есептеу үшін кеңістік 
фигураларының аудандары мен көлемдері тақырыбы бойынша білімдерін еске 
түсіреді.  

Ұсынылып отырған әдістеме мен контекстік есептердің геометрияны оқыту 
барысында оқушылардың функционалдық сауаттылығын арттыра түсуге ықпал 
ететіндігін анықтау үшін Алматы қаласының №165 мектеп-лицейінде педагогикалық 
тәжірибе жүргізілді. 

Тәжірибелік жұмыстың мақсаты: мектеп оқушыларының функционалдық 
сауаттылығын геометриядан контекстік есептерді шешуге үйрету арқылы 
қалыптастыру әдістемесінің тиімділігін анықтау болып табылады.

Зерттеудің міндеттері: 
1) мектеп оқушыларының функционалдық сауаттылық деңгейлерін анықтау

үшін критерийлер мен көрсеткіштерді әзірлеу;
2) орта мектепте геометрияны оқыту процесінде контекстік есептерді қолдану

арқылы оқушылардың функционалдық сауаттылығын арттыру.
Тәжірибелік жұмыс келесідей кезеңдерден тұрды: 
1) айқындау (2023–2024 оқу жылының I тоқсаны);
2) оқыту (2023–2024 оқу жылының II тоқсаны);
3) оқыту және қорытындылау (2023–2024 оқу жылының III тоқсаны).
Тәжірибе барысында нақты нәтижелер оқушылардың қалыптастырушы және

жиынтық бағалау жұмыстары бойынша алынды. Бағалау жұмыстары 20 балдық 
жүйемен бағаланды.

Эксперименттік топтарға – 11 «А» және 11 «Б» сыныптар (54 оқушы), бақылау 
топтарына – 11 «В» және 11 «Г» сыныптар (52 оқушы) қатысты.

Тәжірибе нәтижесінде эксперименттік топтағы оқушылардың білім сапасының 
көрсеткіштерінің оң динамикасы байқалды. 2-кестеде осы топтардағы педагогикалық 
эксперименттің басындағы және соңындағы нәтижелер көрсетілген.

2-кесте – Педагогикалық эксперименттің басы мен соңындағы оқу нәтижелері
Эксперименттік топ Бақылау тобы

№ Тәжірибе басында Тәжірибе соңында Тәжірибе басында Тәжірибе соңында
∑ 624 872 591 633

11,556 16,463 11,596 11,981

11,155 4,178 8,755 11,902

3,340 2,044 2,959 3,450

Тәжірибенің айқындау кезеңінде эксперименттік топ пен бақылау тобынан 
бағалау жұмыстары алынып, олардың нәтижелеріне статистикалық талдау 
жасалынды. Стьюденттің t-критерийі бойынша нәтижелерде кереғарлық шықпады. 
Салыстыру нәтижелерін 3-кестеден көруге болады.

3-кесте - Оқушылардың бастапқы нәтижелері

Шкала Эксперименттік 
топ

Бақылау тобы Стьюденттің 
t-критериі

p-шама-
сы

Қорытынды

Бастапқы 
нәтижелер

11.556

±3.340

11.596    
±2.959

0.01 0.993 Эксперименттік және 
бақылау» топтарының 
арасындағы 
«Бастапқы нәтижелер» 
шкаласының 
айырмашылығы 
айтарлықтай емес.

(мұндағы tкрит,=1.984).
Тәжірибенің оқыту кезеңінде әзірленген контекстік есептер мен оларды 

шешуге үйрету әдістемесі геометрияны оқыту процесіне енгізіліп, сабақтар өткізілді.
Тәжірибенің қорытындылау кезеңінде эксперименттік және бақылау 

топтарының нәтижелері алынып, салыстырмалы талдау жасалды (4–5-кестелер). 

4-кесте - Бақылау тобының тәжірибе басындағы және соңындағы нәтижелері
Шкала Зерттеуге  

дейінгі
Зерттеуден 
кейінгі

Стьюденттің 
t-критерийсі

p-шамасы Қорытынды

Бақылау 
тобы

11.596

±2.959

11.981±3.410 1,605 0.115 «Зерттеуге дейінгі» және 
«Зерттеуден кейінгі» нәтижелер  
арасында «Эксперименттік 
топ» шкаласында айтарлықтай 
айырмашылықтар анықталды 
(tбақылау <tкрит, мұндағы tкрит,=2.009,  
p<0,115).

5-кесте- Эксперименттік топтың тәжірибе басындағы және соңындағы нәтижелері
Шкала Зерттеуге  

дейінгі
Зерттеуден 
кейінгі

Стьюденттің 
t-критерийсі

p-шама-
сы

Қорытынды

Эксперимент-
тік топ

11.556

±3.340

16.463±2.044 19,872 0.000 «Зерттеуге дейінгі» және 
«Зерттеуден кейінгі» 
нәтижелер  арасында 
«Эксперименттік топ» 
шкаласында айтарлықтай 
айырмашылықтар 
анықталды (tбақылау >tкрит, 
мұндағы tкрит,=2.007,  
p<0,001).

Педагогикалық эксперимент аяқталғаннан кейін Стъюденттің t-критерийі 
геометрияны оқыту барысында контекстік есептерді шығарған оқушылардың 
практикалық мазмұнды тапсырмаларды орындау деңгейі (орташа: 16,463; стандартты 
ауытқу: 2,044) әдеттегі сабақтарға қатысқан құрдастарымен салыстырғанда 
статистикалық тұрғыдан 27,22 % - ға жоғары екенін анықтады (орташа: 11,981; стан-
дартты ауытқу: 3,410). 

Оқушылардың білім сапасындағы өзгерістері төмендегі 6-кестеде келтірілген 
және оның айтарлықтай екені 6-суретте гистограмма арқылы көрсетілді.

6-кесте - Оқушылардың білім сапасындағы өзгерістер

Эксперименттік топ Бақылау тобы
Тәжірибе басы Тәжірибе соңы Тәжірибе басы Тәжірибе соңы

Білім сапасы 57,5 % 82,2 % 59,9 % 62,4 %

6-сурет - Оқушылардың білім сапасындағы өзгерістер

Педагогикалық эксперименттің соңында оқушылардың білім деңгейі 
эксперименттік топта 24,7 %-ға, бақылау тобында 2,5 %-ға жоғарылады. Бұл біздің 
әзірлеген әдістемелік нұсқаулардың тиімділігін негіздейді, яғни оқу процесін тиімдірек 
ұйымдастыруға, оқушылардың геометрияны оқытудың жоғары нәтижелеріне қол 
жеткізуге және алған білімдерін өмірде табысты қолданулары мен функционалдық 
сауаттылығын дамытуға септігін тигізгенін көрсетеді. Мектеп оқушыларына 
математиканы контекстік есептер арқылы оқытуды ұйымдастыру әдістемесі олардың 
функционалдық сауаттылығын іс жүзінде жоғары деңгейде көтеруге мүмкіндік берді.

Қорытынды
Сонымен, оқушылардың функционалдық сауаттылығын дамыту мәселесі 

бойынша зерттеулер мен теориялық дереккөздерге аналитикалық шолу келесідей 

қорытынды жасауға мүмкіндік берді:
1) функционалдық сауаттылықты қалыптастыру – әрбір мұғалімнің оқу пәнін

оқытудағы негізгі мақсаттарының бірі. Бұл мұғалімнің өзінен шығармашылық пен 
креативті ойлауды, инновациялық формаларды, әдістерді және оқыту құралдарын 
пайдалануды талап ететін күрделі процесс;

2) математикалық сауаттылық функционалдық сауаттылықтың құрамдас
бөлігі ретінде PISA бойынша оқушылардың білім жетістіктері халықаралық деңгейде 
бағаланады. Еліміздің оқушыларының көпшілігі әлі де қажетті математикалық білімді 
қолдана отырып, белгілі бір мәселені шешу үшін өмірмен байланысты математикалық 
есептерді құрастыруға мүмкіндік беретін қабілеттерді қажет ететін есептерді емес, 
тек математикалық жолмен тұжырымдалған есептерді шығаруға қабілетті;

3) оқушылардың математикадан алған теориялық білімін қолдану деңгейін
арттыру мен функционалдық сауаттылығын қалыптастырудың құралы ретінде 
математика сабағында қоршаған ортадағы көріп жүрген құбылыстар мен өмірден 
алынған нақты мәселеге негізделген контекстік есептерді пайдаланудың тиімділігі 
жоғары;

4) оқушылар контекстік есептерді дайын алгоритмдер арқылы шешпейді,
олардың алған білімдерін қолдану біліктері мен дағдыларын бағалайды. Контекстік 
есептер мәні мен мазмұны жағынан PISA халықаралық зерттеуіндегі тапсырмаларға 
жақын және мақсаттарының бірі – оқушыны танымдық ізденімпаздығы мен әрекетке 
ынталандыру және қолдау;

5) функционалдық сауаттылықты қалыптастыруға арналған контекстік
есептер оқушылардың логикалық ойлауын дамытады, математика мен басқа пәндер 
арасындағы байланысты орнатады. Математиканы оқытудың практикалық бағыты 
оның мазмұны мен әдістерін есептерді шешу процесінде математикалық теорияны 
зерттеуге, білім алушылардың өзіндігіне жұмыс жасау дағдыларын дамытуда 
маңызды рөл атқарады;

6) зерттеу нәтижесінде мектеп оқушыларының функционалдық сауаттылығын
арттыруға ықпал ететін геометрияны оқыту процесінде контекстік есептерді шешуге 
үйрету әдістемесі жасалды және тиімділігі Алматы қаласындағы мектептерде 
тәжірибелі-эксперимент барысында дәлелденді.

Ұсынылып отырған әдістемені басқада жалпы білім беретін мектептердің 
математика мұғалімдері өз қызметтерінде пайдалана алады. Бұл оқушылардың 
математикалық білім сапасын жетілдіруге және арттыруға мүмкіндік береді.

